
Говор на вршителот на должност амбасадор на САД Брајан Ц. Агелер   

по повод прикажувањето на “Востанието Стоунвол” 

27 јуни 2012 

Амбасада на САД во Скопје 

  

 Добар ден на сите. Ми претставува големо задоволство што сум денес 

тука со вас на прикажувањето на овој важен документарен филм кој не носи 

во едно не толку далечно време кога хомосексуалното однесување беше 

незаконско и се сметаше за една форма на ментална болест. Документарниот 

филм ги истражува настаните од 28 јуни 1969 год. Неколкумина од вас 

можеби веќе знаат дека тој ден полицијата изврши рација во едно засолниште 

за хомосексуалци во Њујорк, наречено Стоунвол Ин, геј бар во Гринвич 

Вилиџ раководен од мафијата каде мажите и жените хомосексуалци се криеја 

бегајќи од насилството на јавноста и од апсењето од страна на полицијата. За 

прв пат, мажите и жените хомосексуалци се бореа против властите и 

инцидентот во Стоунвол започна едно движење за човековите права низ 

целиот свет, кое продолжува до денешен ден. 

 Одтогаш се постигна голем прогрес низ целиот свет. Македонија, на 

пример, ја декриминализираше хомосексуалноста во 1996 година, многу 

време пред тоа да биде целосно декриминализирано во сите делови на 

Соединетите Држави во 2003 година. Во 2011, ОН ја усвоија првата 

резолуција со која се признаваат човековите права на геј населението низ 

целиот свет, прифаќајќи дека е време да се работи кон еден глобален 

консензус за признавање на човековите права на лезбејките, 

хомосексуалците, бисексуалците и трансексуалците. Минатат година, во знак 

на одбележување на Меѓународниот ден на човековите права, државниот 

секретар Хилари Клинтон недвосмислено прогласи дека правата на 

хомосексуалците се човекови права; човековите права се права на 

хомосексуалците. Во декември, претседателот Обама истакна дека борбата за 

ставање на крај на дискриминацијата против лезбејките, хомосексуалците, 

бисексуалците и трансексуалците е глобален предизвик, кој е централен 



предизвик на посветеноста на Соединетите Држави за промовирање на 

човековите права. 

 Ние работиме во насока на градење на моментумот создаден од тие 

јасни изјаснувања. На пример, Амбасадата на САД во Скопје неодамна 

испрати тројца претставници од невладини организации што работат на 

одбрана на правата на геј популацијата во Тирана на првата регионална 

конференција спонзорирана од Владата на САД за правата на лезбејките, 

хомосексуалците, бисексуалците и трансексуалците. Ние поддржуваме 

проекти преку мали грантови и размени и посети во САД за подигање на 

свеста и борба против стигматизацијата. Се надеваме дека ќе имаме повеќе 

активности, како што е оваа, за зајакнување на нашите врски и нашата 

поддршка за заедницата на лезбејките, хомосексуалците, бисексуалците и 

трансексуалците во Македонија.   

 За жал, и покрај значајниот прогрес, многу лезбејки, хомосексуалци, 

бисексуалци и трансексуалци низ светот сеуште немаат основни права. Тие 

се малтретираат, се отпуштаат од работа, или пак не им се овозможува 

здравствена грижа поради нивниот избор на пратнер или поради нивната 

сексуална ориентација. Како што ќе се прикаже во овој документарец, 

состојбата во Америка со рамноправноста на овие лица е далеку од идеална. 

Дури и сега, за многу млади луѓе, задевањето и исклучувањето се 

секојдневно искуство. Значи ние, како и сите држави, треба уште многу да 

работиме за да ги заштитиме човековите права во нашата земја.  

 Како што кажа државниот секретар Клинтон, идејата е едноставна: сите 

луѓе заслужуваат да бидат третирани со достоинство и нивите човекови 

права да бидат почитувани, без разлика кои се и кого љубат. Како што знаете, 

уште многу треба да се работи за таа едноставна идеа да се претвори во 

реалност за сите луѓе. Со таа цел, Амбасадата на Соединетите Држави се 

надева на плодна соработка со сите вас. Заедно може да ги смениме работите 

во однос на ова важно прашање за човековите права.    

 


